
Muschi Minka 
 

Uns lütt Katt, de Muschi Minka 

is man even eerst een Johr; 

hett so lustig-blanke Ogen 

un so siedenweke Hoor. 

  

Kiek, wat is uns Minka nüüdlich, 

wenn se sik so putzt un dreiht. 

Nee, se drifft nich lang de Straten, 

as dat Navers Peder deit. 

  

Navers Peder, de ool Kater, 

süht so ruuch un struntig ut, 

jaagt bi Nacht dörch Goorns un Wischen, 

hett in jede Huus en Bruut. 

  

Uns lütt Katt, dat is en Prachtstück, 

is so smuck un schier un graad – 

nee, för Navers Kater Peder 

is uns Minka veel to schaad. 

  

Sünndag hett se Junge kregen – 

Nu kenn ik mi nich mehr ut! 

Alle fief, so as se dor sünd, 

seht as … Navers Peder ut! 

